
Հայաստանի Հանրապետության կառավարությունը և Մադագասկարի Հանրա​պե​տության կառավարությունը, այսուհետ` Կողմեր՝
ցանկանալով ամրապնդել բարեկամական կապերն ու փոխըմբռնումը Հայաստանի Հանրապետության և Մադագասկարի Հանրապետության ժողովուրդների միջև,
արտահայտելով մշակույթի ոլորտում փոխշահավետ, համագործակցությունը  խթանելու իրենց ցանկությունը,
գիտակցելով, որ իրենց ընդհանուր անդամակցությունը Ֆրանկոֆոնիային լրացուցիչ  խթան է ակտիվ մշակութային հարաբերություններ զարգացնելու համար,
համաձայնեցին հետևյալի մասին.

ՀՈԴՎԱԾ 1
Կողմերը, համաձայն Սույն Համաձայնագրի և իրենց երկրների ներքին օրենսդրությանը համապատասխան, կզարգացնեն և կամրապնդեն մշակույթի ոլորտում համագործակցության և փոխանակումների բոլոր ձևերը:
ՀՈԴՎԱԾ 2
Մի պետության մշակույթը մյուսում ճանաչելի դարձնելու նպատակով, Կողմերը կխրախուսեն համագործակցությունը փոխադարձ հետաքրքրություն ներկայացնող տարբեր ոլորտներում՝ դյուրացնելով.
ա) մշակույթի ոլորտում ցուցահանդեսային փոխանակումները,
բ) դերասանների, գրողների, բանաստեղծների, երաժիշտների և մշակույթի ոլորտի մասնագետների փոխանակումները,
գ) գեղարվեստական ​​միջոցառումների (պար, երաժշտություն, թատրոն, պլաստիկ արվեստ) փոխանակումները,
դ) գրքերի, ամսագրերի և մշակութային բնույթի այլ հրատարակությունների տարածումը,
զ) մշակույթի և արվեստի մասնագետների, միջազգային փորձագետների և ստեղ​ծա​գործողների միջև փորձի փոխանակումը,
է) մասնակցությունը մյուս Կողմի կազմակերպած միջազգային կինոփառատոներին և այլ միջազգային մշակութային միջոցառումներին, ինչպիսիք են «Գրքի տոնա​վա​ճառը» կամ «Արվեստի փառատոները»,
ը) Կողմերից յուրաքանչյուրի երկրում կազմակերպվող ֆրանկոֆոն մշա​կութային միջոցառումներին՝ Ֆրանկոֆոնիայի միջազգային օրվա տոնա​կա​տա​րու​թյունների համատեքստում.

ՀՈԴՎԱԾ 3
Կողմերը կխրախուսեն համագործակցությունն ու տեղեկատվության փոխա​նակումները երկու երկրների թանգարանների, գրադարանների և արխիվների միջև,

ՀՈԴՎԱԾ 4
Կողմերը կխրախուսեն մասնակցությունը մշակութային ժառանգության ոլորտում երկու երկրներում կազմակերպվող համաժողովներին, սեմինարներին, հան​դիպումներին, միջոցառումներին ու վերա​պատ​րաստ​ման դասընթացներին և ան​հրաժեշտ քայլեր կձեռնարկեն ժառանգության պահպանության մասնագետների միջև կապերը դյուրացնելու համար:
ՀՈԴՎԱԾ 5
Կողմերը կնպաստեն երիտասարդական ոլորտի փոխանակումներին, մասնավորապես մշակութային կամ սպորտային միջոցառումների հրավիրելու և պետական ու հասարակական կազմակերպությունների միջև ուղիղ կապեր հաստատելու միջոցով:

ՀՈԴՎԱԾ 6
Կողմերը պարտավորվում են՝ փոխադարձության հիման վրա և իրենց պետությունների օրենսդրությանը համապատասխան, ապահովել սույն Համաձայնագրի կատարումը: Այդ նպատակով երկու կառավարությունների հավասար թվով անդամներից ստեղծված համատեղ հանձնաժողովը, որին կարող են կցվել նաև փորձագետներ, յուրաքանչյուր երկու տարին մեկ ամգամ նիստեր կգումարեն համապատասխանաբար՝ Անտանանարիվուում և Երևանում, կամ ընդհանուր համաձայնությամբ՝ մեկ այլ վայրում: Այնտեղ հաջորդաբար կնա​խագահեն Հայաստանի Հանրապետությունը և Մադագասկարի Հանրա​պետու​թյունը:  Համատեղ հանձնաժողովի աշխատանքների համակարգումը կապահովեն հայաստանյան և մադագասկարյան արտաքին գործերի նախարարությունները:
ՀՈԴՎԱԾ 7
Սույն Համաձայնագիրը՝ երկու Կողմերի ընդհանուր համաձայնությամբ, կարող է փոփոխվել կամ լրացվել պատեհ ժամանակին կնքված արձանագրությամբ, որն ուժի մեջ կմտնի սույն Համաձայնագրի ընթացակարգին համապատասխան երկու Կողմերի՝ դիվանագիտական ​​հայտագրեր փոխանակելու համաձայնության հիման վրա:
ՀՈԴՎԱԾ 8
Յուրաքանչյուր Կողմ պետք է տեղեկացնի մյուսին սույն Համաձայնագրի ուժի մեջ մտնելու պահանջվող ներքին ընթացակարգերի ավարտման մասին, որը ուժի մեջ կմտնի վերջին ծանուցումը ստանալու օրից:

Հոդված 9

Սույն Համաձայնագիրը կնքվում է հինգ տարի ժամկետով՝  իր ուժի մեջ մտնելու օրվանից և ինքնաբերաբար երկարաձգվում է հինգ տարով՝ հինգ տարվա ընթացքում: Այն կարող է չեղյալ հայտարարվել վավերականության ընթացիկ ժամկետը լրանալուց առնվազն վեց ամիս առաջ ստացված դիվանագիտական հայտագրով:
Կատարված է ք. ………………………, 2015 թ. ………….........., երկու բնօրինակից՝ ֆրանսերենով և հայերենով, ընդ որում՝ երկու տեքստերն էլ հավասարազոր են:

